
Dithero tsa Tirelano mo Kutlwanong 
06/2015 Thero ka Sontaga 01 morago ga moletlo wa go gopola Botsalo jwa Moena, e le ka 27. 

12. 2015  

Mo leineng la Modimo o e leng Rara le Morwa le Mowa o o Boitshepo! 

Lefoko le le okamelang beke eno, le kwadilwe mo go Joh. 2:24a : “Lefoko leo la nna nama, la 

aga mo go rona, ra ba ra bona kgalalelo ya lone.” 

1. Sefela sa 53 - 53/56 

2.  Thapelo: Morena, o re itshepise mo boammaaruring. Lefoko la gago ke la boammaaruri.  

 Amen. 

3.  Lefoko la Testamente e kgologolo le kwadilwe mo go Jesaya 49:13-16; 

 Epistolo ka fa thulaganyong ya 4 e kwadilwe mo go 1 Johane 2:21-25; 

 Efangele ka fa thulaganyong ya 1 e kwadilwe mo go Matheo 2:13-23. 

4.  A go ipolelwe tumelo ya bokeresete! 

5.  Sefela sa 63 - 64/62 

6.  Thapelo ya mmadi wa thero.  

7.  Epistolo ka fa thulaganyong ya 2 e kwadilwe mo go 1 Johane 1:1-4, e re: "Re lo anegela 

se se neng se le teng go tloga tshimologong, se re se utlwileng, se re se bonyeng ka matlho a 

rona, se re se lebileng, se diatla tsa rona di se amileng, e bong sa Lefoko la botshelo - mme 

botshelo bo bonetse, re bile re bo bonye; re a supa, re lo begela botshelo jo bo sa khutleng, jo bo 

neng bo le fa go Rara, mme bo re bonatshegetse - se re se bonyeng, ra se utlwa, le lona re a se lo 

rerela gore le lona lo nne le kopano le rona; mme kana kabelano ya rona ke ya go kopana le Rara 

le Jesu Keresete Morwawe. Dilo tse re di lo kwalela gore boitumelo jwa lona e nne jo bo 

tletseng.” Amen. 

8.  Thero: Barategi mo Moreneng wa rona Jesu Keresete, phuthego ya Morena, moapostolo 

Johane - ke letsatsi la gagwe kajeno - o simolotse Efangele ya gagwe ka mafoko a a reng: “E rile 

mo tshimologong Lefoko la bo le ntse le le teng; Lefoko e ne e le Modimo. Le ne le na le 

Modimo mo tshimologong. Dilo tsotlhe di dirile ka lone, mme kwa ntle ga lone ga go a dirwa 

sepe sa tse di dirilweng. Botshelo bo ne bo le lesedi la batho. Lesedi le ntse le phatsima mo 

lefifing, mme lefifi ga le a ka la le amogela,” Joh. 1:1-5. 



O ne a ikaelelang ka tseo? Karabo e re: “Dilo tse re di lo kwalela gore boitumelo jwa lona e nne 

jo bo tletseng.” Go ntse jalo. Ka boitumelo jo bo sa bolelweng Johane o re rerela rona ba re leng 

ba kajeno gore le rona re le rerele ba bangwe. “Se se neng se le teng go tloga tshimologong, se re 

se utlwileng, se re se bonyeng ka matlho a rona, se re se lebileng, se diatla tsa rona di se amileng, 

e bong sa Lefoko la botshelo - mme botshelo bo bonetse.” Ga diragala kae? Ga diragala jang? Ga 

diragala kwa Bethleheme mo bosigong jo bo boitshepo, fa Moengele a ema mo badiseng le 

kgalalelo ya Morena ya bonega dintlheng tsotlhe tsa bone; mme ba boifa ka poifo e kgolo. 

Moengele a ba raya a re: ‘Se boifeng, gonne bonang, ke lo tsiseditse mafoko a a molemo a 

boitumelo jo bogolo jo e tla nnang jwa batho botlhe; ka gonne gompieno lo tsaletswe Mogolodi 

mo motseng wa ga Dafita, yo e leng Keresete Morena.” Luka 2:9-11.  

Go tloga mo sebakeng seo boitumelo joo bo mo lefatsheng. Boitumelo joo bo amile le dipelo tsa 

rona. Ke nnete, bo sa ntse bo tlatsa dipelo tsa ba ba sa ka keng ba balwa mo lefatsheng, bo a re 

godisa, bo a re gomotsa, bo a re aga. Boitumelo jo bo atlhamolosa melomo le mo gare ga rona 

gore re eme ka dinao, re rere Efangele ya ga Jesu Keresete yo o itshupileng, a re: “Ke nna tsogo 

le botshelo; yo o dumelang mo go nna o tla tshela, le fa a ka swa. Mongwe le mongwe yo o 

tshelang a dumela mo go nna ga a ka ke a swa ka motlha ope,” Joh. 11:25-26. Tseo di ka diragala 

ka lebaka la eng, gongwe jang? Gonne di ka diragala, ka gonne Jesu o ne a swela baleofi ba ba 

tlhomolang pelo mo sefapaanong sa kwa Golegotha, a tsoga mo baswing ka letsatsi la boraro, a 

re fenyetsa loso gore re tshele jaaka ene, re tshele mmogo le ene mo kgalalelong ya gagwe mo 

legodimong mmogo le baitshepi botlhe. Ga go na tsholofelo epe e sele, jaaka yona e mo 

lefatsheng. Ga go na, le e seng kgomotso epe jaaka yona e. Ga go na, le e seng boitumelo bope 

jaaka jona jo mo tlase fano mo lefatsheng. Johane o a gatelela tseo, a re: “Re se utlwile, re se 

bonye ka matlho a rona, re se lebile, diatla tsa rona di se amile, e bong sa Lefoko la botshelo.” 

Botshelo jo re bo senoletswe ka lefoko la Modimo, ra bo bona, re a bo tiisa, ke gona re lo 

rerelang botshelo jono jo bo sa khutleng jo bo neng bo le mo go Rraagwe, re bo senoletswe. Se 

re se bonyeng, ra se utlwa, re a bo lo rerela gore le lona lo nne le kgopano le rona. Go ya 

bofelong jwa lefatshe “Efangele e ya puso ya ga Keresete e tla rerwa mo lefatsheng lotlhe go nna 

tshupo mo merafeng yotlhe; ke gona bokhutlo bo tla tlang,” ka maikaelelo a gore  re nne le 

kopano le Rara le Morwawe Jesu Keresete. A go lebogwe Modimo o o re neileng Morwaaona, yo 



e leng Lefoko la botshelo, e le Lefoko le le tlholang botshelo, e le motswedi wa botshelo. O re 

file botshelo jwa rona, le tsholofelo e ntle ya botshelo jo bo sa khutleng, e le botshelo jo re bo 

tshelang mo lefatshe go tloga mo kolobetsong ya rona, jo re ba tla bo tshelang mo go le le tlang. 

Bo ne bo le teng pele tlholego e ise e tlholwe, pele legodimo le lefatsheng le ise le tlhole, bo tla 

nna teng go ya mo bofelong jo bo se nang bofelo, ka bosakhutleng, ka fa go kwadilweng ka teng 

gore le fa re tshela, le fa re swa, re ba Morena Jesu ka go dumela mo go ene. A o dumela jalo? 

Ya re Jesu a sena go tsoga o ne a bonwa barutwa, fa “a ne a ipontsha e le yo o tshelang ka 

ditshupo tse dintsi, a bonala mo go bone malatsi a le 40, a ntse a bolela tsa puso ya Modimo.” 

Johane a re: “Re lo begela botshelo jo bo sa khutleng, jo bo neng bo le fa go Rara, mme bo re 

bonatshegetse - se re se bonyeng, ra se utlwa, le lona re a se lo rerela gore le lona lo nne le 

kopano le rona; mme kana kabelano ya rona ke ya go kopana le Rara le Jesu Keresete Morwawe. 

Dilo tse re di lo kwalela gore boitumelo jwa lona e nne jo bo tletseng.” Ka thata ya Mowa o o 

Boitshepo Efangele e re kopanya le badumedi ba bangwe mo lefatsheng ba ba mo tseleng jaaka 

rona e e yang mo legodimong. Ka thata ya Mowa o o Boitshepo Efangele e re kopanya le le le 

tlang mo legodimo le Modimo o e leng Rara le Mopholosi wa rona yo o rategang Jesu Keresete. 

Ke legae le lentle le re ikaelelang go gorosiwa teng. Jesu o re baakanyeditse mofago gore se lape, 

le e seng go solofologa mo tseleng, mme re tlhomame mo tsholofelong le mo boitumelong mo 

tseleng, e le Efangele le sakaramente sa selalelo sa Morena, gore re nne le bopelokgale le tumelo 

ka metlha ka go amogela boitshwarelo le botshelo jwa nnetemo selalelong sa Morena mmogo le 

phuthego ya ga Keresete yo o tshelang.  

Ke gona re ipolelang ka mafoko a ga Johane moapostolo, re re: “Lefoko leo la nna nama, la aga 

mo go rona, ra bara bona kgalalelo ya lone, e le kgalalelo e e lebanyeng yo o tsetsweng a le esi, e 

tswa mo go Rara, a tletse bopelotlhomogi le boammaarui.”  Johane Mokolobetsi o ne a supa ka 

ga gagwe, a kua a re: “Yo ke ene ke buileng ka ga gagwe ka re: ‘Yo o tlang morago ga me o a 

mpheta; gonne o ne a le teng ke ise ke nne teng.’” Moapostolo o a tswelela a re: “Gonne rona 

rotlhe re bonye bopelotlhomogi  godimo ga bopelotlhomogi.” A lorato ke lo! Re ipolela ka 

boitumelo le ka tebogo. Tse pedi tseo di atlhamolosa melomo ya rona ka dipuo tse di sa balweng 

mo mafatsheng otlhe go rera Lefoko la botshelo. Modimo ruri o o tswang mo Modimong o o 

tsetsweng go nna motho. Gabedi re buisa mo lefokong la thero ya kajeno gore “... re a supa, re lo 



begela botshelo jo bo sa khutleng, jo bo neng bo le fa go Rara, ...le lona re a se lo rerela. 

Moapostolo o rayang ka tseo? O rata go re bontsha tshegofatso e e sa bolelweng ka puo khumo e 

kgolo ya bopelotlhomo jwa ga Rara wa rona yo o mo legodimong. Modimo ga o na tshimologo, 

le e seng bokhutlo, le fa go ntse jalo, o re tlhomela tshimologo e ntšhwa. Bosenangtshimologo, le  

jo bo se nang bokhutlo bo tsena mo sebakeng, bo re felegetsa ka malatsi otlhe mo botshelong jwa 

rona. Tlhokomelang bopelotlhomogi jo jo bo fetang tlhalognayo yotlhe, Ke tshenolo e e leng 

sephiri gape. 

Bongwefela mo borarong jwa Modimo o e leng Rara le Morwa le Mowa o o Boitshepo ke 

kgakgamatso le sephiri. Bongwefela mo badumeding mo lefatsheng  ke neo ya ona le sekao se 

sentle sa se se tlhagang. Bongwefela mo gare ga rona le phuthego ya baitshepi ba ba mo 

legodimong bo teng, le fa re tla nna nosi, fa re tla bidiwa go ya gae, fa re tshwanetse go sadisa 

bagaetho pila mo lefatsheng. Bongwefela fa gare ga rona le Modimo o o Borarobongwe bo teng 

le jaanong, ke tsholofelo ya rona e e tshelang, fa re tla gorosiwa kwa gae.Ke fa re tla bonana le 

Mopholosi wa rona yo o rategang, Jesu Keresete.  

Johane o kwadile mo lokwalong lwa bofelo ya Beibele mo go Tshen.1:8:, a re: “‘Ke nna Alefa le 

Omega,’ go bua Morena Modimo yo o leng teng, e bile o ne a le teng, e bile ke yo o tla tlang, 

Mothatayotlhe;” mo go Tshen. 22:20.22, go kwadilwe gore Mosupi ke Modimo ka osi o o 

supang Borarobongwe, fa o re: “Yo o supang dilo tseo a re: ‘Ee, ke tla akofa ke tla.’” Ke gona re 

kopang re re: “Amen! Tlaya, Morena Jesu! Bopelotlhomogi jwa Morena Jesu Keresete a bo nne 

le lona lotlhe! Amen!”  

9. Thapelo: Modimo o o se nang tshimologo, le e seng bokhutlo, Mong-wa-thata-tsotlhe, re a go 

baka, Rara yo mo legodimong. O re neile Morwao, gore nne le botshelo jwa nnete ka ene. Re 

lebogel bopelotlhomo, bopelotelele, le bopelonomi jwa gago. Tlatsa dipelo tsa rona le mewa ya 

rona ka boitumelo jwa gago gore re basupie ba boammaarui jwa gago yo bo boitshepo ka 

molomo le ka ditiro. O re bolokele mo tselang gore re gorosiwe kwa re tla bonang botshelo jo bo 

sa khutleng mo kgalalelong ya gago, ka ene Morwao Jesu Keresete yo o leng teng, a busa le 

wena le Mowa o o Boitshepo. Amen.  Thapelo ya Morena: Rara wa rona yo o mo legodimong ... 
10. Sefela sa 62 - 63/52 A kagiso ya Modimo e e fetang tlhaloganyo yotlhe e boloke dipelo tsa rona le maikutlo 

a rona mo go Keresete Jesu, Morena, Morepholosi. Amen. Thero eno e kwadilwe ke K. G. Tiedemann, ka ngwaga 
wa 2015 Kgatiso le go rongwa ga dithero tseo go tshegediwa ke kopano e e bidiwang The Lutheran Heritage 
Foundation. 




